
Merknad til ny opplæringslov frå Opplysningstjenesten for 
hjemmeundervisning (OTH) og Nettverk for barn og opplæring 
(NBO) 
 
Opplysningstjenesten for hjemmeundervisning (OTH) presentasjon: 
OTH er ei gratis opplysningsteneste som vart oppretta i 1996. Grunnen var at fylkesmennene 
både i Sør- og Nord-Trøndelag hevda at det var skuleplikt. Det hadde store konsekvensar for 
heimeundervisarane og førte til straffeforfølgjing for fleire familiar f.eks. Mosviksaka og ei sak 
i Skaun kommune.  
Personane som har stått bak OTH, har alle relevant høgare utdanning, relevant 
forskningsbakgrunn  og lang erfaring frå opplæringsfeltet på alle nivå frå grunnskule til 
universitet. 
 
Nettverk for barn og opplæring (NBO) presentasjon: 
Medlemmene i NBO har funne saman i eit fellesskap for å dele kunnskap og erfaring, slik at 
vi kan bli betre i stand til å ivareta «barnets beste» i arbeidet vårt. Kvar for seg har 
medlemmane breid fagleg og erfaringsmessig bakgrunn; alt fra barnehage, barnevern, privat 
næringsliv, avisjournalistikk, opplæringskontor i både privat og off.sektor, grunnskole, 
videregående skole, fagskole, høyskole og universitet og vi har alle høgskole/ 
universitetsutdanning.  
 Gjennom meir enn 20 år har vi gjennomført mange heildagssamlingar og dagskurs med 
tema knytt til barns læring og opplæring.  I samarbeid med UiO har NBO hatt ansvar for ei 
halvtårseining i pedagogikk: Tilpassa læring i prosjekt - i Bergen. 
  

 
Merknader til forslaget til ny opplæringslov: 
OTH og NBO skreiv høyringsuttale kvar for seg til Opplæringslovutvalet sitt lovframlegg. Vi 
ser med glede at Kunnskapsdepartementet har vidareført pålegg om samarbeidsorgan i 
skulen og teke bort framlegget om søknadsplikt for å kunna ha privat opplæring i heimen. Dei 
vidarefører dermed noverande § 2-1. det blir såleis framleis opplæringsplikt og ikkje 
skuleplikt. Dette er også i samsvar med gjeldande Barnelov § 30 som er ein allmenn regel og 
gjeld alle stader i samfunnet der ein har med born å gjera. Paragrafen pålegg foreldra plikt 
og gjev dei rett til å syta for opplæringa for borna sine. Borna har ein tilsvarande 
grunnlovsfesta rett til å få opplæring etter evner og givnad.  
Internasjonale konvensjonar som Noreg har slutta seg til, gjev også foreldra rett til å velja eit 
anna opplæringsalternativ enn den offentlege skulen. Skal den retten vera ein realitet for alle, 
må også privat opplæring i heimen vera ein rett. Friskular finst ikkje alle stader. 
 
At lova vidarefører opplæringsplikta har ein del konsekvensar som lovframlegget ikkje fangar 
opp: det gjeld for det første forbodet mot forkynning i skuletida. Betyr det at foreldre med 
kristen, muslimsk, humanetisk eller anna livssyn ikkje skal snakka med borna om tru i 
tidsrommet 08.00 - 14.00? Privat opplæring i heimen er ein heilt annan pedagogikk enn den 
skulske. Opplæring skjer ofte heile dagen i ei eller anna form. Å forby forkynning “i skuletida” 
blir meiningslaust også av den grunn at opplæring i tru og livssyn ligg til myndigheitsdelen i 
foreldreansvaret og er skulen uvedkommande.  
Ei anna radikal endring er plikta til innlosjering dersom skuleskyss ikkje er mogeleg. 
Lovutvalet argumenterte med at det var vidareføring av gjeldande lov. Det er feil at slik plikt 
finst i dag: I gjeldande lov har plikta til å syta for innlosjering lege på kommunen. Borna har 
aldri hatt plikt til å nytta seg av tilbodet. HTO og NBO ber om at gjeldande lov vert vidareført 
og at kommunen tilbyr nettundervisning når ulike omstende hindrar skuleskyss. Slik 
nettundervisning finst alt i dag, men gjeld berre for norske born busette i utlandet. Praksisen 
med heimeskule under pandemien har vist at det går an å få til også innanlands. 
Undersøking, referert i media, viste at fire av ti  born har lært like mykje eller meir på 
heimeskule samanlikna med skulen. 



Å innføra innlosjeringsplikt for born (også seksåringar) er det mest distriktsfiendlege 
lovframlegget vi nokon gong har sett. Det vil føra til fråflytting og nedlegging av distrikt som 
frå før er tappa for funksjonar.  
 
HTO og NBO ber om at denne paragrafen vert sletta og erstatta med:  

 
Når skuleskyss ikkje er mogeleg og borna ikkje kjem seg til skulen, skal kommunen 
tilby nettundervisning. 
 
HTO og NBO er kritiske til at læreplanen er forskrift. Læreplanane før 1998 var 
mønsterplanar/rammeplanar. Det gav meir handlingsrom for pedagogane og andre fagfolk i 
skuleverket. Målstyrt, forskriftsfesta læreplan har vore øydeleggjande for god pedagogikk. I 
tillegg vart offentleg godkjenning av lærebøker fjerna i 2006. Innhaldet i opplæringa vert difor 
styrt av forlaga i mange tilfelle.  
 
Dei mange forskriftsheimlane i Opplæringslova gjev byråkratiet stor makt. Praksisfeltet er 
langt unna og i svært mange tilfelle opplever elevar, lærarar og foreldre at dei ikkje når fram. 
Når Kunnskapsdepartementet heller ikkje denne gongen har valt OTH, NBO eller Norsk 
hjemmeundervisningsforbund som høyringsinstans, er det eit uttrykk for denne avstanden.  
 
HTO og NBO foreslår at offentleg godkjenning av lærebøker vert lovfesta,  at 
læreplanen igjen vert ein mønsterplan, og at forskriftsheimlane i opplæringslova vert 
avgrensa til eit minimum.  
 
 
 

Bergen den 17.12.2021 

for Opplysningstjenesten for hjemmeundervisning        for Nettverk for barn og opplæring 
 
Marta Straume       Elin Hjørnevik 

